
Bidegi

Trantsizio garaian Nafarroa Euska-
di da eztarria urratu arte oihukatu 
genuenok beti begiratu izan dio-

gu begi-zeharka, baina atentzio bereziz, 
“Komunitatean” gertatzen denari –hala 
esaten dugu batzuetan; beste batzuetan 
“Baskongadetan”, are “EAE”n ere, izen-
datzeko manera horrek estaliko balu 
bezala gure proiektu nazionalaren po-
rrot historikoa, edo itxaronaldi eternoa, 
nahiago baduzue–.

Bere garaian, gure eztarriek eskertu-
ko zuketen inoiz zer ginen edo zer izan 
nahi genuen galdetu izan baligute, gure 
okerraren tamaina zenbakietan neurtu 
ahal izateko baino ez bazen ere. Gaur 
egun, aritmetika horiek ez gaituzte hain-
beste arduratzen, kopuru edo ehune-
ko baten gorabeherak ez duelako gauza 
handirik aldatuko gure ohiko babesga-
betasun metafisikoa. Izan ere, zer gara 
gu? Nafarrak, noski, baina Nafarroa itsa-
sorako aterabiderik gabeko zulo bat da 
–esateko modu bat da–, eta ez zaigu aski; 
euskaldunak, ozta-ozta, euskaraduna 
izatea gero eta gutxiago delako euskal-
duna izateko bermea, eta bestela galdetu 
ETBkoei eta enparauei; Euskadikoak ez, 

jakina. Euskal Herrikoak? Askorentzat 
nekez, haientzat Euskal Herria Euska-
diren sinonimoa baita. Euskadi-nahiak, 
igual? Baina nork nahi du gabezia edo 
hutsune batek definitua izatea?

Nafar gaiztoak gara, gainera. Erraza-
go egiten ditugu lagunak Mutrikun edo 
Apatamonasterion Fustiñanan baino. 
Izan ere, non dago Fustiñana? Fustiñana 
existitzen denik ere ez genuke sinetsiko, 
lau urtean behin hauteskundeak egingo 
ez balira. Halakorik egiten dugun baka-
netan, Aragoi ibaia hegorantz zeharka-
tzea Mississipi bera zeharkatzea baino 

gogorragoa egiten zaigu, eta aldiz, maite 
dugu maite Lizarrustitik beherako paga-
dia, hain gureak bezalakoa…

Gure deserrotze eta nortasunaren lau-
sotze horrek, beraz, Euskadira begira jar-
tzen gaitu usu, eta han gertatzen dena ka-
sik gurean gertatuko balitz bezala bizi ohi 
dugu, ez bakarrik nostalgiaz, baizik eta 
Osakidetzak osasun zentroak ixten ba-
ditu –demagun–, norbera Osasunbideak 
emango duen hurrengo pausoaren gai-
nean parioak egiten hasten ahal delako.

Hortaz, ez da batere harritzekoa Bide-
gi auzia interesez segitu izana. Kasuaren 
ibilbide judiziala ezaguna da, erreakzioak 
ere bai. Barkatu esatea, baina… A zer es-
pektakulu botxornosua, anai-arreba bas-
kongadook! Igogailuan puzker isil baten 
usaina aditzen dela esatea motz gelditzen 
da. Epaileak agindu largespena jendea 
tontotzat hartzetik gora dago. Hori jen-
deari kaka egitea da, burutik behera.

Enfin. Mendebaldetik sentimendua el-
karrekikoa dela erantzungo didate, ausaz, 
baina itsasorik gabeko nafartasun ka-
muts, txistorrizatu eta afrus bat arrastaka 
eramateko kondena tokatu bazait ere, ez 
dut Euskadi horretakoa izan nahi. 

Bidegi kasuaren ibilbide 
judiziala ezaguna da, 
erreakzioak ere bai. 

Barkatu esatea, baina… 
A zer espektakulu 

botxornosua, anai-
arreba baskongadook!


